
MIGUEL GUTIERREZ - GURUTZETAKO OSPITALEKO PSIKIATRIA ZERBITZUKO BURUA 

«Depresioaren eta antsietatearen oinarrian faktore soziokulturalak daude» 

Emakumeen eta gizonen garunak ezberdinak direla onartu du Miguel Gutierrezek, baina alde handirik ere ez dagoela dio. Faktore biologikoei barik, alda daitezkeen faktoreei erreparatzeko eskatu du, garuna aldatzea baino errazagoa delako. 

luis carlos garcia - GASTEIZ 

Gurutzetako (Barakaldo, Bizkaia) Ospitaleko Psikiatria Zerbitzuko burua eta psikiatriako katedraduna da Miguel Gutierrez. Egunotan Gasteizen egin diren Psikiatria eta emakumea izenburuko jardunaldietan parte hartu du. Gutierrezek esan du psikiatrek faktore soziokulturalei erreparatu behar dietela bereziki, errazagoa delako haietan eragitea garuna aldatzea baino. Baina gauzak dauden bezala egonda gizartea aldatzeak burua bera aldatzeak baino zailago ematen duela aitortu du segidan. 

Oso ezberdinak dira emakumeen eta gizonen garunak? 

Ezberdinak dira, adibidez, hormonen balantzeari dagokionez, eta horren eraginez, baita kontu neurokimikoetan ere. Baina ez dira guztiz ezberdinak. Aldeak egon badaude, haurdun dagoenak izan dezakeen depresioa edota hilerokoaren aurretiko arazoak ezin baititzakete gizonek izan. Baina hori ez da arazoa. Jardunaldiotan esan dena da alda daitekeena aldatzean dagoela gakoa. Garunaren egitura nekez alda genezake, baina gizarteak edo kulturak emakumeari ematen dizkion rolak alda ditzakegu. 

Eragile biologikoa garrantzitsua da? 

Faktore biologikoa garrantzitsua bada ere, astakeria izango litzateke biologikoki emakumeek gizonek baino eritasun gehiago jasateko arriskua dutela esatea. Hala ere, ez da zuzena ezberdintasunak daudela ukatzea. 

Zer alde dago gizonen eta emakumeen garunen artean? 

Egiturazkoa baino gehiago, funtzionala da, hornidura neurokimikoa bestelakoa delako kasu bakoitzean. 

Haurtzaroan mutikoek buruko arazoren bat izateko arrisku handiagoa dutela esan izan da, baina gero, nerabezaroan, alderantziz gertatzen dela. 

Hori da. Generoa aldagai bat da, eta adina beste bat. 

Zerk eragiten du gehiago emakumeen arazo psikiatrikoetan: biologiak edo arrazoi soziokulturalek? 

Gizarte arrazoiek. Depresioaren eta antsietatearen oinarrian faktore soziokulturalak daude kasu gehienetan. Gainera, guk horretan jarri behar dugu arreta, horiek alda daitezkeelako. Askoz zailagoa da adin jakin bateko emakume baten balantze neuro-endokrinoa aldatzea. 

Kongresura bildutako aditu batek esan du testosterona toxikotzat har daitekeela kasik, emakumeari tratu txarrak ematea eragiten baitu... 

Gauza batzuk adierazten ditu, bai, baina ez du inondik inora jokabidea bezalako kontu konplexu bat azaltzeko balio. Non gelditzen dira faktore kulturalak? Testosterona hormona bat da, eta, bai, litekeena da substantzia batzuen tasaren gorakadak garunean jokaera oldarkorrari lotutako alderdiei eragitea. Baina besterik ez. 

Hormonak direla eta, emakumeek desoreka emozionalak jasateko arrisku handiagoa dute? 

Ez. Hormonen desoreka batek eragin dezake afektuetan. Baina, aldi berean, estrogenoak babesgarri ere izaten dira, psikosia ez garatzeko esaterako. Egoera berean, emakumeen %25ek baino ez dute jasaten psikosia. Gizonak ez daude hain babestuta. 

Buruko arazoak dituzten emakumeen kopuruak gora egin du. 

Bai. 1965ean bi neuropsikiatra zeuden Araban, eta gaur 32. 

Berdin egin al du gora emakumeetan eta gizonetan? 

Patologia jakin batzuen kasuan, depresioa edo antsietatea kasu, emakume gehiago artatzen ditugu. Baina hori eredu kulturalei lotuta dago, emakumeek gizonek baino errazago eskatzen dutelako laguntza. Triste dagoela onartzea ahultasunarekin lotzen du gizonak. Kontuan hartu behar da, era berean, rolak aldatzen hasi direla. Lanera joan, familia zaindu eta etxean aritzeko eskatzen zaio emakumeari. Gehiegitxo, ezta? Bistan da horrek estresa eragiten duela. Beste arazo batzuk endogenoak dira. Baina gutxi batzuk, eta errazak dira tratatzen, botikekin senda baitaitezke. 

Anorexia edo bulimia kasuak behintzat asko ugaritu dira. 

Lehen ere baziren, baina biderkatu egin dira, bai. Egia da kasu batzuetan faktore biologikoek eragina dutela, hipofisian adibidez. Baina garbi dago arrazoi soziokulturalek eragiten dutela eritasuna garatzea. Ez dut ulertzen, esaterako, txikiei kirola modu profesionalizatuan eginaraztea; eta, era berean, ez dut ulertzen 60 urteko pertsonek kirola egiteko tresna horietakoak erruz erabiltzea... Baina interesak daude, eta hori saltzen ari dira. Osasunaren kultura dago indarrean eta sendagile batzuek apostoluak balira bezala jokatzen dute. 

Baina sendagile askok ez dute onartzen gizartearen arazoen ondorioak irentsi beharrean direla. 

Sendagileak, nire uste apalean, sendagile izan behar du eta ez ezeren apostolua. Gaixoa artatu behar du, eta kito. 

Emakumeen berezko arazoei arreta gutxiago jartzen zaiela salatzen dute batzuek. 

Ez nago ados. Ez dago emakumeentzako edo gizonentzako kirurgia berezirik. Bakarra dago. 

Baina beti ez da era berean ikertzen. Malaria ipar-hemisferioko gaitza balitz, aspaldi bilatua zuten sendabidea. 

Egia da. Ezin dugu ukatu interesak daudela. Nerbio sistema ikertzen hasi dira multinazional guztiak, negozioa ikusten dutelako. Lasaigarririk onena topatzen duenak pagotxa izango du. 

Buruko gaitzei dagokienez, asko aurreratu al da botika bidezko tratamenduetan? 

Buruko gaixotasunak dituztenei estigma soziala kentzea izan da aurrerapauso handiena. Horretan hobera goaz, masa kritiko nahikoa dagoelako. Bestalde, duela 25 urte garuna ez zen ia ezagutzen, eta azken urteetan asko aurreratu da. Baina asko dago jakiteko oraindik. Botika eraginkorrak eta seguruak nahi ditugu, eta horretan ere aurrera egin dugu. Nahi gabeko ondorioak arinagoak dira orain. 

Zer neurritaraino lagun lezake genetikak alor honetan? 

Etorkizunean, eta ez oso epe luzean, oso litekeena da eskizofreniari edo alzheimerrari berari aurrea hartzea. Berriki ebakuntza egin zioten haur bati, kode genetikoa aldatu eta gurasoengandik gaixotasun genetiko bat jaso ez zezan. Handia litzateke eskizofrenia zehazki zein faktore biologikok eragiten duen jakitea. 

